
Frágreiðing um virki felagsins í farna ári og um framtíðarætlanir

Í 2008 vóru tvey val, løgtingsvalið í januar og kommunuvalið í november, og bæði valini hava sett sín dám á árið, ið fór.

Og lat meg beinvegin ynskja tykkum øllum valdu kommunustýrislimunum til lukku. 

Eftir løgtingsvalið varð nýggj samgonga skipað, men henni vórðu bert untir nakrir krákumánaðir. Nakað út á heystið tók gamla samgongan, tó í broyttum líki, við aftur úti í Tinganesi. 

Óstøðuga landspolitiska veðurlagið hevði við sær, at sera fá politisk mál millum land og kommunur vórðu avgreidd í 2008. 

Kommunureformur

At tað stundaði til kommunuval hevði helst eisini við sær, at báðar samgongurnar í 2008 settu sær fyri at fremja kommunureformar í hesum valskeiði. Framtíðar kommunuskipanin merkti eisini í stóran mun kommunuvalið.

Kommunusamskipanin hevur í áravís eftirlýst samráðingar um at skipa tilgongd at styrkja kommunala sjálvræðið. Uppgávur, sum av røttum eru kommunalar, eiga at verða lagdar út til kommunurnar at umsita. Kommunusamskipanin hevur tí arbeitt miðvíst við at skapa grundarlag fyri felags stevi millum limakommunurnar um hetta týðandi mál.

Í hesum sambandi samtykti stýrið á fundi í Fuglafirði 12. september 2008 einmælt áheitan til landsstýrið um at skipa samráðingartilgongd um: 

· útlegging av uppgávum til kommunurnar, fyrst og fremst fólkaskúlaøkið og eldrarøktarøkið

· kommunusamanlegging, ið bæði tekur støði í fólkaviljanum á staðnum og ásettum krøvum til burðardyggleika v.m.

· javningarskipan millum kommunur eins og aðrar fíggjarligar fortreytir.

Áheitanin byggir á týðandi semju millum limakommunurnar um, at hesar nýskipanir hanga saman og eru fortreytir fyri hvørjum øðrum. 

Bæði samgonguskjølini, ið skrivað vórðu í 2008, høvdu kommunureform á skránni, men ávísur munur er í ætlanunum.

Samgongan millum Tjóðveldi, Javnaðarflokkin og Miðflokkin ásetti, at land og kommunur skuldu samráðast um ætlan fyri, nær kommunurnar skulu hava skipað seg sjálvar í skikkaðar eindir, ið kunnu átaka sær fleiri og størri uppgávur og tryggja eitt javnt tænastustøði kring alt landið. Ásett varð eisini, at land og kommunur skuldu gera árligar avtalur um íløgu- og rakstrarkarm, felags fíggjarstýring og roknskaparreglur.

Hetta arbeiðið kom ongantíð í gongd.

Samgongan millum Sambandsflokkin, Fólkaflokkin og Javnaðarflokkin ásetti eisini ætlanir um kommunureform. Reformurin skal byggja á samtykta talið av kommunueindum, og skal setast í verk 1. januar 2011. Innihaldið í reforminum er kommunal javningarskipan, blokkstuðul og flyting av ábyrgdarøkjum frá landi til kommunur. Eisini henda samgongan setti sum mál at gera avtalu um bindandi fíggjarkarm fyri rakstur og íløgur.

Landsstýriskvinnan setti í januar 2009 sonevnda kommunala umskipanarnevnd at koma við uppskoti um:

· kommunusamanlegging, herundir hvørjar tær kommunalu eindirnar skulu vera

· millumkommunala javningarskipan, ið skal fevna um bæði inntøkujavning og útreiðslujavning

· greitt uppgávu- og ábyrgdarbýti millum land og kommunur, har gerast skal ítøkilig raðfesting av, hvørji øki skulu leggjast út til kommunurnar, og nær

· blokkstuðulsskipan vísandi til, at ætlanin ikki er at broyta skattaskipanina – blokkstuðulin frá landskassanum skal tryggja, at fígging er til tær uppgávur, sum verða fluttar til kommunurnar at umsita, tá tað ikki longur er gjørligt at broyta í býtinum millum lands- og kommunuskatt uttan at broyta skattaskipanina 

· leist fyri eftirmeting av útleggingum, herundir at eftirmeta, hvussu tað hevur eydnast at leggja barnaansingarøkið og barnavendarøkið út til kommunurnar at umsita.

Nevndin skal verða liðug á ólavsøku 2009 í seinasta lagi. Enn er arbeiðið ikki so langt komið, at til ber at siga nakað ítøkiligt um úrslitið. Men í Kommunusamskipanini fegnast vit um, at tað loksins er komin gongd á ætlanina at fremja ein skipaðan kommunureform, sum grøna kommunuálitið frá aldarskiftinum eisini setti út í kortið. 

Vald og gjald

Her eru tó vandar á leiðini, sum ørkymla.

Kommununurnar hava sum avgerandi meginreglu altíð tvíhildið um, at fíggjarliga ábyrgdin skal fylgja avgerðarrættinum – tvs., at vald og gjald skulu fylgjast. Tað merkir, at er ein uppgáva kommunal, so er tað eisini kommunan, ið skal fíggja hana. Hetta var meginregla, sum kommunuálitið eisini sló fasta. 

Ætlanin hjá landsstýrinum at skipa blokkstuðul úr landskassanum er grundleggjandi brot á hesa meginreglu, og kann hetta verða umfevnandi skerjing av kommunala sjálvræðinum. 

Vansi við blokkstuðli er m.a., at landið við blokkstuðlinum kann taka sær fult vald til at stýra rakstur og umsiting úti í kommununum. Annar vansi er, at blokkstuðulin er játtan á fíggjarløgtingslógini, og tí er eingin trygd fyri, at blokkurin røkkur til ætlaðu fíggingina av uppgávum úti í kommununum, sum kortini standa við ábyrgdini. 

Bæði hesi omanfyri nevndu viðurskifti – fasta stýringin og ov lítla játtanin, eru eyðkend fyri donsku kommunuskipanina, har blokkstuðulsskipanin er integreraður partur. Í Danmark eru røddir bæði í kommununum og nú eisini á fólkatingi frammi um, at kommunala fólkaræðið er álvarsliga hótt, tí at stjórnin detailstýrir øllum viðurskiftum úti í kommununum. 

Kommunusamskipanin ávarðar móti hesi gongd. Kommunusamskipanin metir, at aðrir og nógv meira uppbyggjandi møguleikar eru at tryggja kommununum neyðugu fíggingina til verandi eins og komandi uppgávur. Hesir møguleikar eru eitt nú broytingar í skattaskipanini og broytingar í inntøkubýtinum millum land og kommunur. Hesir møguleikar eiga at verða troyttir fyrst, áðrenn kollveltandi blokkstuðulsskipan verður innførd.

Útleggingar?

Annar vandi, sum kann forkoma einum væleydnaðum kommunureformi, eru ávísar útsagnir hjá landsstýrisfólkum og samgongulimum um kommunureformin sum heild. Her manglar heilt greitt ein verulig politisk semja. 

Øllum er greitt, at í landsstýrinum og í samgonguni er innanhýsis ósemja serstakliga um útlegging av ítøkiligum uppgávum, eitt nú fólkaskúlanum og eldrarøktini. Í nøkrum førum verður arbeitt beint øvugt, har uppgávur skulu takast frá kommununum og leggjas til landið. Tað tykist tí hava størst týdning at fáa lagt kommunurnar saman og at fáa stýringina av kommununum uppá pláss við bindandi rakstrar- og íløguavmarkingum, blokkstuðuli og javning, enn at skipa uppgávu- og ábyrgdarbýtið millum land og kommunur á ein slíkan hátt, at borgarnin fær eina betri og meira samanhangandi tænastu. 

Kommunusamskipanin óttast, at kommunureformurin tí verður álvarsliga amputeraður, tá tað til stykkis kemur – at kommunurnar ikki fáa fleiri uppgávur at umsita kortini.

Hetta vildi verið eitt stórt samfelagsligt afturstig. 

Tí tað eru bert kommunurnar, ið kunnu bera eina javnari samfelagsmenning, har førleikakrevjandi størv verða ment kring alt landið.

Tað eru bert kommunurnar, ið kunnu virka sum klekingardeplar og veita karmar fyri búskaparvøkstri og nýggjum arbeiðsplássum kring alt landið. 

Og tað eru eisini bert kommunurnar, ið kunnu tryggja tær grundleggjandi vælferðartænasturnar, sum eru aðalgrundarlagið fyri trivnaði og menning hjá einstaka borgaranum.

Kommunusamskipanin skal tí staðiliga heita á landspolitiska myndugleikan um at standa við høvuðsendamálið við kommunureforminum, sum er greitt uppgávubýti millum land og kommunur og betri tænasta til okkara borgarar.

Tað er nevniliga ein høvuðstrupulleiki í dag, at uppgávu- og ábyrgdarbýtið millum land og kommunur á fleiri týðandi málsøkjum er sera ógreitt. Hetta hevur ofta við sær, at kommunur verða álagdar útreiðslur og ábyrgdir, sum tær ikki eiga. Ógreiða ábyrgdarbýtið elvir til atgerðarloysi og kassahugsan, og hetta er sjálvandi stórt vandamál fyri rættartrygdina hjá borgarum, men eisini fyri tað gjøgnumskygnið, sum vera skal millum myndugleikar. 

Kommunusamskipanin hevur tí lýst og viðgjørt fleiri av truplu markamótunum millum land og kommunur eitt nú á fólkaskúlaøkinum, á barnaøkinum viðvíkjandi tilboðum til børn við serligum tørvi og á eldrarøktarøkinum.

Endamálið hevur verið at skapa konstruktivt samskifti við landsstýrið um trupulleikarnar. Tíverri verður hetta ikki altíð tikið so væl upp av landsmyndugleikunum, sum ynskiligt kundi verið. 

Bindandi fíggjarkarm 

Sum nevnt omanfyri, hevur landsstýrið sum mál at gera fastar avtalur millum land og kommunur um rakstrar- og íløgukarm. Endamálið er at stýra samlaða almenna búskapinum – at minka um konjunktursveiggini. 

Í 2007 og langt inn í 2008 varð frá fleiri síðum strongt harðliga á kommunurnar um at tátta í serliga við íløgunum. Kommunalu íløgurnar vóru ov nógvar, ov stórar og uttan stýring, varð sagt, og hetta trýsti samfelagsbúskapin negativa vegin.

Tá altjóða fíggjarkreppan í oktober kollrendi okkara grannatjóð fyri vestan og so smátt varð farin at gera vart við seg í Føroyum eisini, vórðu boðini til kommurnar beint tey øvugtu. Nú skuldu kommunurnar gera alt fyri at halda íløgunum uppi til tess at skapa virksemi í landinum. 

Fíggjarkreppan hevur avdúkað, at trupult er hjá stjórnum at konjunkturstýra í føstum karmum, tí alheimsbúskapurin broytist so skjótt. Bindandi karmar kunnu sostatt gerast skaðaligt haft heldur enn skilagott stýringsamboð. 

Eisini mátin, ið løgtingið viðgerð fíggjarlógina uppá, ger grundarlagið undir einum felags fíggjarkarmi trupla – fyri ikki at siga ómøguliga. Fíggjarlógarviðgerðin endar altíð við, at løgtingið nakrar dagar fyri jól og eftir, at kommunalu fíggjarætlanirnar eru samtyktar, flytur ymsar sparingar yvir á kommunurnar at fíggja. 

Hetta er óvirðiligur arbeiðsháttur, og árið í fjør var einki undantak – hesaferð vóru tað eldratilhaldini, ið uttan fígging og uttan ávaring ella samráðing yvirhøvur vórðu latnar upp í hendurnar á kommununum. Og mitt í fíggjarárinum koma aðrar útreiðslur undan kavi, tí at stuðulin frá landinum ikki røkkur til. 

Ein felags fíggjarkarmur skal sjálvandi taka støði í nógvum viðurskiftum innlendis og útlendis, men týdningarmiklast er, at karmurin inniheldur smidleika og álit. Er karmurin bert til landsstýrið at stýra kommununum við, so sum vit síggja stjórnina gera tað í Danmark, so hevur karmurin einki gagnligt endamál.

Roknskaparkunngerðin

Nýggja roknskaparkunngerðin, ið arbeitt hevur verið við í fleiri ár, fekk harða føðing. 

Høvuðsendamálið við kunngerðini er at skapa størri gjøgnumskygni í kommunalu fíggjarviðurskiftunum. Gjørd er nýggj kontuskipan og nýggj innrapporteringsskipan av fíggjarætlan og mánaðarroknskapum, og gevur hetta sostatt landi og kommunum nýggj amboð til fíggjarstýring, har samanberingargrundarlagið millum kommunur eisini er betri.

Men stór ósemja var millum Fíggjarmálaráðið og Kommunusamskipanina um tilgongdina at seta umskipanina í verk. Kommunusamskipanin stríddist fyrst leingi við at fáa tikið burtur fleiri ásetingar, sum tóku kommunurnar av ræði yvir egnum fíggjar- og roknskaparviðurskiftum. Og í øðrum lagi tvíhelt Fíggjarmálaráðið um, at roknskaparliga umskipanin skuldi setast í gildi 1. januar 2009. 

Kommunusamskipanin gjørdi heilt tíðliga í tilgongdini greitt, at talan var um umfevnandi umleggingar av øllum roknskaparhaldinum úti í kommununum, og at reglugrundarlagið eins og telduskipanirnar máttu verða klárt í seinasta lagi 1. mai 2008, skuldi alt setast í verk í 2009.

Hesum vildi Fíggjarmálaráðið ikki lurta eftir. Komið út á heystið var kunngerðin ikki liðug, og telduskipanirnar, sum vóru grundarlag fyri talgildu innrapporteringunum, vóru heldur ikki klárar. Sum neyðloysn talaði Kommunusamskipanin fyri at skipa 2009 sum royndarár, so at øll umskipanin við støði í royndunum varð klár at seta í verk í 2010. 

Heldur ikki hesum vildi Fíggjarmálaráðið ganga við til, men legði í staðin Kommunusamskipanina undir tilvitað drál. Hesum vístu vit staðiliga aftur. Kommunusamskipanin vildi bert tryggja limakommununum, at umskipanin av roknskaparhaldinum var gjørd við neyðugum skynsemi, so at kommunurnar ikki mistu stýringina og yvirlitið yvir egnu fíggjarviðurskiftunum. Tí hesum hava kommunurnar undir øllum umstøðum ábyrgdina av.

Fíggjarmálaráðið lýsti kunngerðina hálvan oktober væl vitandi, at flestu kommunur høvdu ikki møguleika at fylgja ásetingunum frá og við 2009. Av tí sama eru framvegis nógvar kommunur, ið ikki innrapportera mánaðarroknskap til Fíggjarmálaráðið, sum aleina ber ábyrgdina av, at hetta gjørdist støðan. 

Kommunubúskapurin

Alheimsfíggjarkreppan hevur eisini sett síni spor í Føroyum. Í fleiri ár hevur skattainntøkan og rakstrarstøðið hjá kommununum verið vaksandi. Higartil í ár hava flestu kommunur havt færri skattainntøkur, og flestu kommunur sóu longu í fjør, at neyðugt varð at tátta í bæði í rakstri og íløgum.

Í 2009 hava kommunurnar budgetterað við 1,04 mia kr. í rakstrarútreiðslum og 1,37 mia kr. í skattainntøkum. Hetta er á leið tað sama sum í 2008. Hinvegin eru íløgurnar lækkaðar nógv – úr góðum 600 mió kr. niður í 350 mió kr. Samlaða kommunuskuldin er harumframt vaksin nakað undanfarnu 2-3 árini, og tí kann væntast, at kommunali búskaparvøksturin verður avmarkaður komandi tíðina.

Hetta merkir tó ikki, at samlaði kommunubúskapurin stendur fyri skrædli. Støðan í dag kann ikki samanberast við kreppuna í nítiárunum, tá stórur partur av útreiðslunum fór til at gjalda aftur ovurstóra skuld og rentur. Avbjóðingin í dag er meira at tillaga eitt nøktandi og haldgott tænastustøði til fallandi inntøkurnar og samstundis skapa fíggjarligt rásarúm til ávíst íløguvirksemi.

Eitt kommunufelag

Samráðingar hava undanfarnu 2 árini verið millum Kommunusamskipanina og Føroya Kommunufelag um at leggja feløgini saman í eitt felag. Ætlandi skal eisini Kommunala Arbeiðsgevarafelagið verða partur av nýggja kommunufelagnum.

Kommunusamskipanin heldur tíðina vera komna til at savna kommunurnar í eitt felag til tess at standa sterkari. Tey politisku mál, ið feløgini fyrr vóru ósamd um, eru ikki eins sjónlig í dag. Orðafellið um, at Kommunusamskipanin er felagið hjá teimum stóru kommununum og Kommunufelagið hjá teimum smáu, er heldur ikki galdandi longur. Við ætlaða kommunureforminum í huga, har talið av kommunum væntandi lækkar munandi, og har kommunurnar fáa størri samfelagsliga ábyrgd, gevur tað minni og minni meining at hava tvey feløg.

Eitt felag stendur eisini sterkari bæði í mun til tær tænastur og ráðgeving, sum felagið skal veita sínum limum, men eisini í mun til politisku áhugamálini, ið kommunurnar hava í samskiftinum við landsmyndugleikarnar.

Samráðingarnevndin gjørdi ítøkiligt uppskot til viðtøkur og samanleggingarleist, og kallað varð til eykaaðalfund stutt undan kommunuvalinum í fjør. Uppskotið hevði tó ikki fulla undirtøku millum limakommunurnar, og bað Kommunusamskipanin um at steðga tilgongdini til eftir kommunuvalið. 

Kommunusamskipanin og Kommunufelagið hava avtalað at taka arbeiðið uppaftur, og miðað verður eftir, at endaligt og nágreiniligt uppskot er liðugt seinni í ár.

Verkætlanir

Beint fyri kommunuvalinum í fjør kom út bók við heitinum Kommunupolitikkur, sum er úrslit av granskingarverkætlan, ið millum onnur Kommunusamskipanin hevur stuðlað. Bárður Larsen, løgfrøðiligur ráðgevi í Kommunusamskipanini, er millum rithøvundarnar. Reyði tráðurin í bókini er lokala fólkaræðið, og um tær broytingar, ið nú ætlast gjørdar í kommunuskipanini, fara at bera við sær eina víðkan ella eina skerjan av politiska valdinum og fólkaræðinum í lokalsamfeløgunum.

Í 2008 varð eisini SSP-samstarvið skipað. Fyri samstarvinum standa Almannamálaráðið, Heilsumálaráðið, Mentamálaráðið, Kommunusamskipanin, Kommunufelagið og Landfútin. SSP-samstarvið er tvørfakligt samstarv millum myndugleikar og stovnar, ið hava ábyrgd av børnum og ungum. Endamálið er at skapa samskipaðar karmar og umstøður kring landi til tess at fremja felags atgerðir, sum fyribyrgja og minka um tey fyribrigdi, ið elva til kriminalitet og sjálvskaðandi atburð millum børn og ung. 

SSP-samstarvið er staðsett í Barnaverndarstovuni, og er ein SSP-ráðgevi settur í starv. Lokalu barnaverndartænasturnar hava sera týðandi leiklut sum samskipandi myndugleiki kring landið, og tað er har, at ítøkiliga SSP-virksemið fer fram.

Listaleypurin er trý ára verkætlan, har fólkaskúlanæmingar fáa høvi at uppliva góða yrkislist. Tað eru Norðurlandahúsið, Kommunusamskipanin og Kommunufelagið, sum fyriskipa og fíggja Listaleypin, ið hevur norska fyrimynd. Mentamálaráðið veitir eisini fíggjarligan stuðul. Verkætlanin er fyribils ein royndarverkætlan til og við 2010, men royndirnar higartil eru stak positivar.

Á heysti 2006 gjørdu Kommunusamskipanin, Kommunufelagið og Mentamálaráðið trý ára samstarvsavtalu um at menna ein føroyskan undirvísingarportal, sum Skúlabókagrunnurin hevur staðið fyri. Undirvísingarportalurin er nú almannakunngjørdur og hevur heitið Snar. Eftir ætlan skulu Mentamálaráðið og kommunurnar nú avtala leist fyri framhaldandi skipan av Snari.
Annað virksemi

Skeiðsvirksemið hjá Kommunusamskipanini undanfarna ár hevur fevnt um tey grundleggjandi skeiðini í almennum innliti, fyrisitingarlóg og byggimálsviðgerð. Í alt 45 hava tikið skeiðini, í høvuðsheitum starvsfólk í umsitingunum. Kommunusamskipanin skipaði eisini fyri tveimum evnisdøgum – annar um intranetskipanir og annar um journalskipan við umleið 25 luttakarum í alt.

Fyrireikingarnar til frálíka skeiðið í Íslandi byrjaðu eisini í 2008. Fyri okkum, sum tóku lut, var skeiðið avbera gevandi bæði fakliga og sosialt. Eg haldi, at hetta var besta skeiðið av hesum slag higartil, ikki minst tí, at vit sjálvi stóðu fyri øllum. Ætlanin hjá Kommunusamskipanini er at fylgja hesum upp við smærri skeiðum ella evnisdøgum til kommunustýrislimir. 

Ein týðandi lutur í virkseminum er sambandið millum kommunalu umsitingarnar og Kommunusamskipanina. Felagsskapur sum Kommunusamskipanin hevur tørv á at stuðla seg til kommunalu umsitingarnar bæði í sambandi við áleikandi hoyringar og mál. Umsitingarnar hava hinvegin eisini tørv á fakligum íblástri frá hvørjum øðrum. Tí eru javnan fundir í tekniska netverkinum og í sosiala netverkinum. Í sambandi við nýggju roknskaparkunngerðina varð eisini umfevnandi fundarvirksemi millum roknskaparleiðararnar. Einki er at ivast í, at sambandið millum kommunalu umsitingarnar og felagsskapin fær uppaftur meira týdning framyvir, ikki minst í mun til politisku broytingarnar, í standa fyri framman.

Framtíðarætlanir

Í ár eru 10 ár síðan, at Kommunusamskipanin formliga varð stovnað, men søgan hjá felagsskapinum gongur longri aftur, tí tær 6 kommunurnar, ið stovnaðu felagið, høvdu drúgvt samstarv at byggja á. 

Bæði í limatali og íbúgvaratali er felagsskapurin vaksin. Tá sum nú eru málini greið – neyðugt er við sterkari kommunalari skipan, sum kann veita sínum egnu borgarum betri tænastu eins og rættartrygd. Hetta er nevniliga aðaltrupulleiki í dag, har landsstýrið í mongum førum bæði er umsitingarligur myndugleiki, kærumyndugleiki, góðkenningarmyndugleiki og eftirlitsmyndugleiki alt í einum. 

Slíkt hoyrir ikki nútíðar rættarsamfelagi til. Vit vilja nýggja og betri samfelagsskipan, har uppgávan at veita tænastur, sum beinleiðis viðkoma borgarunum, kemur út til teirra fólkavalda kommunustýri á staðnum. Barnaansing og skúli, musikkskúli og mentanarlig frítíðartilboð, heilsugott umhvørvi og ikki minst ein fjøltáttað eldrarøkt eru grundarsteinar undir teimum kjarnuvælferðartænastunum, ið kommunurnar eiga at røkja – og sum kommunurnar eru best til at røkja. 

Harumframt er kommunan tann natúrligi kraftdepilin, sum dregur til sín bæði fólk og fyritøkur til tess at skapa karmar fyri vinnulívi og framburði. Tað eru fyrst og fremst kommunurnar, sum á henda hátt kunnu viðvirka til nýggj arbeiðspláss kring landið, og harvið tryggja ein búskaparvøkstur, sum hevur stóran týdning bæði lokalt og fyri alt samfelagið.

Øllum er greitt, at kommunurnar eins og føroyska samfelagið sum heild standa frammanfyri stórum fíggjarligum avbjóðingum. Alheims fíggjarkreppan hevur farnu mánaðirnar fingið landsstýrið at fremja óumhugsaðar kreppuloysnir, sum í flestum førum tykjast ganga út yvir kommunurnar antin beinleiðis ella óbeinleiðis. 

Útreiðslur verða ófráboðað fluttar til kommunurnar at fíggja, og týðandi uppgávur serliga á almannanøkinum, ið ætlandi skulu leggjast út til kommunurnar, fáa munandi skerda játtan á fíggjarlógini, og av tí sama verður uppgávan hjá kommununum at byggja alt uppaftur so mikið størri. 

Og ætlanin, sum fyrr hevur verið frammi um at skerja ella heilt strika mvg-endurgjaldið, sum kommunurnar hava rætt til, spøkir aftur. Slík kreppuloysn rakar kommunukassarnar sera meint, og neyðugt verður at hækka kommunuskattin minst 2 % í miðal, skulu kommunurnar hava somu upphædd til taks til raksturin. 

Tað ber ikki til at flyta undirskotið í landskassanum yvir í kommunukassarnar. Hetta er at stinga høvdið niður í sandin. Henda óvirðliga arbeiðshátt góðtaka kommunurnar als ikki, og landsstýrið skal greitt fáa at vita, at nú siga kommunurnar stopp: kommunurnar taka ikki eina krónu aftrat í útreiðslum, uttan so, at valdið fylgir við.

Lat heldur ongan iva vera um, at kommunurnar vilja eina samfelagsliga umskipan, ið styrkir kommunalu skipanina munandi. Limakommunurnar gjørdu á fundi í Fuglafirði farna heyst grundleggjandi semju um, at loysn á kommunubygnaðinum, uppgávu- og ábyrgdarbýtininum og kommunalu fíggingarskipanini, herundir javning millum kommunur, hanga saman og eru fortreytir fyri hvørjum øðrum. 

Henda semja er útgangsstøði fyri arbeiðinum hjá Kommunusamskipanini fram móti kommunureforminum. Vit verða neyvan fullsamd um allar lutirnar, tá reformurin tekur endaligt skap, men umráðandi er, at vit – allar kommunurnar í Føroyum – í felag virka fyri solidariskum semjum sum teirri, ið gjørd varð í Fuglafirði. 

Tað er eingin ivi um, at fyrireikingin og verksetingin av kommunureforminum, sum helst fer at taka eini fimm ár at fremja í fullum líki, verður størsta avbjóðingin fyri kommunala felagssamstarvið higartil. Vit mugu tí tryggja okkum, at felagsskapurin í øllum hesum arbeiðinum hevur neyðugu fakligu orkuna og styrkina til bæði at samráðast við landsstýrið eins og at vegleiða og ráðgeva kommununum. Tað er eisini í hesum ljósi, at Kommunusamskipanin ynskir allar kommunurnar savnaðar í ein felagsskap.

Góðu felagar – tey kommunustýrið, ið júst eru vald, hava nógvar spennandi uppgávur fyri framman. Umframt at stýra og menna tykkara egnu kommunu, hava vit øll í felag ábyrgd fyri lokala fólkaræðinum – tí kommunalu skipanini – sum setir borgaran í miðdepilin.

Tað er við góðum treysti, at vit hava sett hol á hetta valskeiðið – eitt valskeið, sum vit vóna verður tíðarskeiðið, ið fer at mynda eina munandi sterkari kommunala skipan í mong ár. Okkara lutur skal so ikki liggja eftir.

Takk fyri.
Tórshavn, hin 24. apríl 2009

Heðin Mortensen

Stýrisformaður

Um Kommunusamskipan Føroya

Stýrið 2009

Heðin Mortensen, formaður, borgarstjóri í Tórshavnar kommunu

Gunvá við Keldu, næstformaður, borgarstjóri í Klaksvíkar kommunu

Magnus Rasmussen, borgarstjóri í Runavíkar kommunu

Kristin Michelsen, borgarstjóri í Tvøroyrar kommunu

Sigurd S. Simonsen, borgarstjóri í Fuglafjarðar kommunu

Kirstin Strøm Bech, borgarstjóri í Vágs kommunu

Páll á Reynatúgvu, borgarstjóri í Sands kommunu

Nýggj í stýrinum eftir kommunuvalið eru Gunvá við Keldu og Magnus Rasmussen. Tey eru komin í staðin fyri ávikavist Steinbjørn O. Jacobsen og Hans Jacob Lamhauge. 

Starvsbólkurin

Jens Marius Poulsen, formaður, kommunustjóri í Tórshavnar kommunu

John Færø, býráðsskrivari í Klaksvíkar kommunu

Dinna Jensen, býráðsskrivari í Runavíkar kommunu

Jónleyg Bech Petersen, býráðsskrivari í Tvøroyrar kommunu

Jákup Frants Larsen, býráðsskrivari í Fuglafjarðar kommunu

Petry Joensen, býráðsskrivari í Vágs kommunu

Marnar Højsted, umsitingarleiðari í Sands kommunu

Skrivstovan

Jóan Petur Hentze, aðalskrivari

Bárður Larsen, løgfrøðiligur ráðgevi

Armgarð H. Godtfred, skrivari

www.ksf.fo
Umboð hjá Kommunusamskipan Føroya í nevndum, ráðum v.m.

Kommunala Arbeiðsgevarafelagið
Heðin Mortensen, Tórshavnar kommuna


Kristin Michelsen, Tvøroyrar kommuna

Magnus Rasmussen, Runavíkar kommuna (varalimur)

Sigurð S. Simonsen, Fuglafjarðar kommuna (varalimur)

Barnaverndarstova Føroya
Heðin Mortensen, Tórshavnar kommuna

Kommunala umskipanarnevndin
Jóan Petur Hentze, KSF

Ráðið fyri brekað
Steinbjørn O. Jacobsen, Klaksvíkar kommuna

Kirstin Strøm Bech, Vágs kommuna (varalimur) 

Býarskipanarnevndin
Eliasar Kastalag, Runavíkar kommuna

Rúna Hilduberg, Tórshavnar kommuna (varalimur)

Toll- og skattaráðið
Jens Marius Poulsen, Tórshavnar kommuna


John Færø, Klaksvíkar kommuna

Útbúgvingarráðið fyri sløkkiliðsfólk
Kartni Jacobsen, Tórshavnar kommuna

Finn Hansen, Klaksvíkar kommuna (varalimur)

Demokratia
Kirstin Strøm Bech, Vágs kommuna

Magnus Rasmussen, Runavíkar kommuna (varalimur)

Undirvísingarportalurin
Kirstin Strøm Bech, Vágs kommuna

Dávur Winther, Klaksvíkar kommuna (varalimur)

Listaleypurin
Jóan Petur Hentze, KSF

Talgild Heilsuskipan
Jóan Petur Hentze, KSF

Alarmsentralur 112
Heðin Mortensen, Tórshavnar kommuna


Jóan Petur Hentze, KSF

PISA-tilvísingarbólkur
Jóan Petur Hentze, KSF

Fólkateljing
Bárður Larsen, KSF

SSP-samstarvið
Heðin Mortensen, Tórshavnar kommuna


Jóan Petur Hentze, KSF

Eftirskúli í Hvalba
Jens Marius Poulsen, Tórshavnar kommuna

Oyggjaleikir 2015
Jóan Petur Hentze, KSF


Dinna Jensen, Runavíkar kommuna

Skúlastýrið Skúlin á Trøðni
Hanus Joensen, Tórshavnar kommunuskúli

Upptøkunevnd Skúlin á Trøðni
Hallbjørg Lamhauge, Barnaverndarstova Føroya

Hoyringar frá landsstýrinum

Uppskot til hoyringar í 2008

Almanna- og heilsumálaráðið
Kunngerð um eldrasambýli (mars)

- 
Kunngerð um røktarheim (mars)

-
Kunngerð um krøv til innandura roykirúm (august)

Fíggjarmálaráðið
Kunngerð um roknskaparviðurskifti (juni)

Innlendismálaráðið
Løgtingslóg um ferðslu (desember)

Vinnumálaráðið
Arbeiðsskaðatryggingarlógin (juli)

Uttanríkisráðið
ST-sáttmáli um rættindi teirra brekaðu (september)

Uppskot til hoyringar higartil í 2009

Almannamálaráðið
Broyting í løgtingslóg um bygging av økisdepli í Vági til sinnisveik (februar)

- 
Broyting í løgtingslóg um lán til bygging av ellis- og røktarheimi í Vági (februar)

- 
Løgtingslóg um studningslán til ellis- og røktarheim og eldrasambýli (februar)

-
Broyting í kunngerð um brúkaragjald fyri børn á stovni hjá landinum (februar)

Fiskimálaráðið
Broyting í eldsbrunalógini (januar)

Fíggjarmálaráðið
Broyting í kunngerð um val av limum í kommunalu skattakærunevndirnar (januar)

Innlendismálaráðið
Kunngerð um gjøld fyri umsiting og eftirlit eftir ymsum umhvørvisverndarlógum (januar)

- 
Broyting í matrikullógini (januar)
-
Broyting í býarskipanarlógini (januar) 

Mentamálaráðið
Broyting í fólkaskúlalógini (januar)

-
Løgtingslóg um kirkjuráðsval, próstadømisráð og stiftsstjórn (mars)

Vinnumálaráðið
Løgtingslóg um aling av fiski o.a. (januar)

-
Broyting í partafelagslógini (januar)

-
Løgtingslóg um matvørur v.m. (januar)

